
Nafarroako ekonomiak %3,8ko hazkundea izan zuen 2007an, eta azkeneko 5 urteetan ere %3tik gorako hazkundea izan du 
Miranda presidenteordeak Nafarroako ekonomiaren egoerari buruzko azken txostena aurkeztu du

Ostirala, 2008ko martxoaren 14a. Nafarroako ekonomiak sortutako Barne Produktu Gordinak (BPG) %3,4ko hazkundea izan zuen 2007ko laugarren hiruhilekoan, eta urte osoko hazkundea, berriz, %3,8koa izan zen. Zenbateko horiek kontuan hartuta, azkeneko 5 urteetan %3tik gorako hazkunde ekonomikoa izan du Nafarroak, eta gainera, ekonomiaren hazkundea etengabea izan da 14 urte baino gehiagoan. 
Horixe bera da gaur Álvaro Miranda Simavilla bigarren presidenteorde eta Ekonomia eta Ogasun Departamentuko kontseilariak ezagutzera eman duen datuetako bat. Hain zuzen ere, “Nafarroako Ekonomiaren Egoera” argitalpenaren 68. alea, 2007ko azkeneko hiruhilekoa (urria, azaroa, eta abendua), aurkeztu du kontseilariak, prentsaurrekoan.

2007an Nafarroako ekonomia jarduerak izan zuen dinamismoa dela-eta, Foru Komunitateko enpleguak %2,6ko hazkundea izan zuen, eta Gizarte Segurantzako izen emateei dagokienez, iaz 9.935 lanpostu berri sortu ziren. 
Nafarroako BPGk %3,8ko hazkundea izan zuen 2007an. Espainiako hazkundea ere berdina izan zen, eta euroaren eremuan, berriz, %1,1 txikiagoa (%2,7koa). Europar Batasunari dagokionez (27 herrialde), hazkundea Nafarroakoa baino 9 hamarren txikiagoa izan zen, %2,9koa.

Nafarroako ekonomiak 2007an izandako hazkundearen eragileak honako hauek izan ziren, eskaintzaren ikuspuntutik: eraikuntza eta zerbitzuak, hedapen profila izan zuten bi adarrak, eta nekazaritza. Gainera, industriaren hazkundeak izandako dezelerazioa orekatu zuten. 

Ekoizpen sektoreen bilakaera

Nekazaritzaren balio erantsi gordina %0,8 handitu zen laugarren hiruhilekoan, hirugarrenean baino hamarren 1 gehiago. Urte osoko hazkundea, berriz, %0,7koa izan zen, eta 2006koa, %0,5ekoa. 
Industriari dagokionez, sektorearen balio erantsi gordinaren hazkundea txikitu egin zen iaz, lehenengo hilabeteetako %3,2tik azkeneko hilabeteetako %0,8ra. Urte osoko hazkundea %2,0koa izan zen, 2006koa baino 3 hamarren txikiagoa. Dezelerazio handiena izan zuten arloak honako hauek izan ziren: nekazaritzako elikagaien industria, paperaren, egurraren eta altzarien industria, eta garraio materialen industria.

Eraikuntzak ere indarra galdu zuen 2007ko laugarren hiruhilekoan, baina hala ere sektorerik dinamikoena izan zen, alde handiarekin. Sektorearen balio erantsi gordinak %5,1eko hazkundea izan zuen laugarren hiruhilekoan, eta urte osoko hazkundea, berriz, %5,5ekoa izan zen, 2006koa baino 4 hamarren handiagoa. Nolanahi ere, azkeneko hilabeteetan obra zibilaren indarra txikitu egin zen, eta bizitegi eraikuntzaren hazkundea ere txikiagoa izan zen. 

Zerbitzuei dagokienez, industriaren eta eraikuntzaren sektoreetan bezalaxe, hazkundeak behera egin zuen, eta gainera, dezelerazioa aipaturiko bi sektoreetakoa baino handiagoa izan zen urtearen amaieran. Hartara, laugarren hiruhilekoan balio erantsi gordinaren hazkundea %4,2koa izan zen, merkatuko zerbitzuek indar gutxiago izan baitzuten. Hirugarren hiruhilekoan, berriz, balio erantsi gordinaren hazkundea %4,5ekoa izan zen. Hala ere, urte osoko hazkundearen erritmoa egonkorra izan zen, %4,5ekoa, eta aurreko urtekoaren antzekoa. 

Eskariaren egoera 
Eskariaren ikuspuntutik, eta Hiruhileko Kontabilitatearen arabera, urteko eta hiruhileko hazkundea txikiagoa izatea barne eskariaren hazkundea ere txikitu izanari zor zaio, oso-osorik. Gainera, kanpo eskari garbia egonkor mantendu zen. 2007ko barne eskariak 4,0 puntuko ekarpena egin zion hazkundeari, eta kanpo eskariak, berriz, 2 hamarren kendu zizkion. 2006an, berriz, ekarpenak 4,1 eta -0,2 puntukoak izan ziren, hurrenez hurren. Gainera, barne eskariari dagokionez, laugarren hiruhileko portaera urte osokoa baino okerragoa izan zen, eta antzekoa kanpo eskariari dagokionez. 

Barne eskariaren baitan, azken kontsumoko gastuak eragindako urteko hazkundea %3,7koa izan zen, 2006an baino 3 hamarren txikiagoa, eta laugarren hiruhileko hazkundea, berriz, %3,3koa izan zen. Kapital eraketa gordinari dagokionez, 2006an %4,8ko hazkundea izan zuen, eta 2007an, berriz, %5,0koa (%5,6koa urtearen hasieran eta %4,4koa amaieran).

Kanpo merkataritzan, Nafarroako esportazioek %3,3 egin zuten gora 2007an, eta inportazioek, berriz, %0,4 egin zuten behera. Hartara, emaitza gisa, 420 milioi euroko saldo positiboa izan zuen Foru Komunitateak, eta estaldura tasa, berriz, %108koa izan zen. Hala ere, Nafarroako esportazioen gorakada Estatukoena (%6,8) baino txikiagoa izan zen 2007an. Urteko azken hiruhileko uzkurdurari zor zaio hori; izan ere, hiruhileko horretan esportazioek behera egin zuten, %4,6, eta hartara, urte osoko hazkundea %3,3koa izan zen, ordura artekoa %6,2ko izan bazen ere. 

2007ko esportazioak eta inportazioak, neurri handi batean, ibilgailuekin eragiketa gutxiago egin izanak baldintzatu zituen. Izan ere, arlo horretako esportazioek %8,5 egin zuten behera, eta inportazioek, berriz, %6,4. 

Enplegua eta inflazioa 
Nafarroako Hiruhileko Kontabilitatearen arabera, enpleguak %2,6ko gorakada izan zuen 2007an. Eraikuntzako eta Zerbitzuetako langileek %5,5 eta %3,3 egin zuten gora, hurrenez hurren, eta Industriaren sektorekoek, berriz, %0,1. Nekazaritzaren sektoreari dagokionez, langile kopuruak behera egin zuen, %0,5. 

2007an, batez beste, 279.630 lagun egon ziren Gizarte Segurantzan izena emanda, 2006an baino 9.935 gehiago. 3.111 (%31,3) atzerriko langileak ziren, eta urteko batez bestekoari begira, %10,7ko pisua izan zuten. 2007an Gizarte Segurantzan izena eman zutenen %52k Zerbitzuen sektorean aurkitu zuten lana. 

Nafarroako inflazioak 2007ko abenduan izan zuen gorakada kontuan hartuta, urte arteko tasa %4,2koa izan zen (irailaren amaieran, berriz, %2,3koa zen). Espainian ere igoera bera izan zuten (%4,2koa). Portaera hori petrolioaren eta elikagai batzuen prezioek izandako hazkunde handiari zor zaio. 2008ko urtarrileko joera ere antzekoa izan da, eta Nafarroako urte arteko tasa %4,2koa izan da. Espainian, berriz, %4,3koa izan da. 

